
Kalaallit Nunaannut isertitaqarfiusinnaasunik nutaanik ataatsimut misissueqqullugit, nunap 

aningaasaqarneranik nukittorsaanissaq aammalu Danmarkimiit ataatsimoortumik 

tapiissutitigut (bloktilskud) pinngitsuuisinnaassutsip annikillisarnissaa siunertaralugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

Misissuinerup inernera UPA27 nallertinnagu Inatsisartunut agguaanneqassaaq 

(Inatsisartunut ilaasortaq Erik Jensen, Siumut) 

Akissuteqaat 

(Nunanut allanut, Inuussutissarsiornermut, Aatsitassanullu Naalakkersuisoq) 

Siullermeerineq 

Inatsisartunut ilaasortap Erik Jensenip, Siumut, siunnersuuteqarneranut Naalakkersuisut 

sinnerlugit qutsavigaara. 

Nukittunerusumik, taamaalillunilu aamma qajannaatsumik aningaasaqarnissamik 

kissaateqarneq Naalakkersuisut siunissamut ungasinnerusumut aamma anguniagaraat. 

Taamatut kissaateqarneq Kalaallit Nunaanni Aningaasaqarnermut Siunnersuisoqatigiit 

isummernerini, aamma Attassiinnarnissamut Ineriartortitsinissamullu pilersaarut 2-mik 

suliaqarnermi aamma erserserpoq. 

Siunnersuummi uani oqaatigineqartutut, pingaarnersiukkanik ataavartumik nalilersuisarnissaq 

pingaaruteqarmat Naalakkersuisut isumaqataapput. Pisariaqartillugu suliniut 

naleqqussarneqarsinnaassaaq. Aningaasaqarneq nukittunerusoq patajaatsumik siuariartortoq 

siunissami atugarissaarnissamut pitsaanerusumik tunngavissiissaaq, siuniussamilu 

ungasinnerusumi ataatsimut tapiissutit isumaannik annikinnerulersitsilluni. 

Aningaasatigut naleqarnerulersitsinissaq pillugu siusinnerusukkut aalajangiinernit 

misilittakkat pitsaasut, pitsaannginnerusullu siunnersuuteqartup tikkuarpai. Iluatsittut, 

aammali iluatsippallaarsimanngitsut ilinniarfigissallugit pingaaruteqarpoq. 

Naalakkersuisooqatigiinnissamik isumaqatigiissut 2025-meersoq, aningaasatigut 

naleqarnerulersitsinissamik ukkataqarpoq. Tassunga atatillugu misissueqqissaarnernik 

attuumassuteqartunik arlaqartunik Naalakkersuisut suliaqarlutik aallartipput:  

Siullertut nunat assigiinngitsut akornanni niuernermik suleqatigiinnerup 

nukittunerulernissaanut periarfissat misissoqqissaarlugit aallartinneqarpoq. 

Aappaattut siuariartornissamut, ineriartornissamullu najukkami inuussutissarsiutit 

tapersiissuteqarnisaannut periarfissaat ukkataralugit, inuussutissarsiutinik siuarsaanissaq 

pillugu periusissiaq suliarineqarpoq. 

Kingullertut oqaatigissavara aningaasaliisarnermut periusissiaq, nalinginnaasumik suliaqarfiit 

iluini aningaasatigut naleqalersitsinissamut periarfissat allaaserineqarlutik suliarineqarmat. 

Taassuma saniatigut EU-p periusaa suleqatigiinnermut samminerusutut allaaserineqarpoq. 

Patajaatsumik suleqateqarnikkut Kalaallit Nunaanni piginnaasanik ineriartortitsinissamut 

pisariaqartitsineq aamma ukkatarineqarnerussaaq. 

Siuliani allassimasut tunuliaqutaralugit allannguutissatut siunnersuut una Naalakkersuisut 

inassutigaat:    



 

 

 

Misissueqqissaarnerit taakkua pingasut taasat inaarsarneqarnerinut atatillugu 

isertitassatigut periarfissat, aarlerinartut, inuiaqatigiillu aningaasaqarnerinut 

kingunissai pinerullugit qitiusumik naliliinertalimmik, Naalakkersuisut eqqikkaasumik 

takussutissiornissaannik, Inatsisartut aalajangiiffigisassaattut siunnersuut. UPA27 

nallertinnagu eqikkaaneq Inatsisartunut saqqummiunneqassaaq.      

Taamatut oqaaseqarlunga immikkoortup Inatsisartuni nangillugu oqaluuserineqarnissaanut 

ingerlateqqippara. 


